
Ré an Coiróinvíris

Ar ais ar scoil…Éadaí scoile nua, bróga nua, pinn luaidhe nua, bosca lóin…  An t-am sin den bhliain.  Tá na tuismitheoirí agus caomhnóirí ar bís.  Tá an samhradh thart.  Ach ní mar a shíltear a bhítear.  
Tá gach rud athraithe, do pháistí beaga agus móra.  Druideadh na scoileanna in Éirinn roimh Lá Fhéile Pádraig agus ní raibh daltaí ar scoil le sé mhí.  Dochreidte.  Faoi láthair, tá achan duine ag féachaint ar scoileanna agus ar chúrsaí oideachais le suim mhór agus dóchas inár gcroíthe.  Ach cad faoin aos óg?  B’fhéidir go bhfuil maimeo nó daidí ag clútharú.  Cinnte go bhfuil siad ag taisteal ar iompar poiblí níos minice.  Táthar ag tuar go ndruidfear na scoileanna arís amach anseo.  Is léir go bhfuil údar imní ann. 

Níl aon amhras ann go bhfuil brú uafásach ar an chóras oideachais.  Ach tá ceannairí, príomhoidí, gobhnóirí, múinteoirí, rúnaithe, agus cúntóirí uilig ar bís go bhfuil páistí ar ais ar scoil ag foghlaim.  Tá sé thar a bheith tábhachtach go bhfuil an seans acu bheith ag súgradh, ag forbairt agus ag fás.  Bhí sé doiligh ar chaomhnóirí agus ar thuismitheoirí dul ar obair agus na scoileanna druidte.  Chun an fhírinne a rá, ní raibh saoire cheart ag na príomhoidí nó foirne ceannasaíochta na scoileanna.  
Chuaigh an t-oideachas ar aghaidh mar chianfhoghlaim ó bhí lár mhí an Mhárta ann go deireadh mí an Mheithimh.  Bhí múinteoirí ag tacú agus ag cur ceachtanna agus eolais in airde ar Google Classroom nó SeeSaw nó fóraim teagaisc eile.  Bhí ullmhúchán, measúnú, agus marcáil le tabhairt ar ais agus tuairiscí dheireadh na bliana le scríobh.  Tá dualgais agus freagrachtaí ar mhúinteoirí nach raibh orthu roimhe seo.  É sin ráite, is daoine proifisiúnta, cumasacha iad agus, mar a deir an seanfhocail “Múineann gá seift”.  


Tugadh treoirlínte diana maidir le scaradh sóisialta, grúpaí beaga ag coinnilt le chéile (boilgeoga), mascanna aghaidhe, bheith ag ní do lámha, díghlarú, agus tuilleadh.  Rinne scoileanna réidh agus d’ullmhaigh iad féin.  Chaith siad airgead ag iarraidh moltaí an Roinn Oideachais a chur i bhfeidhm le daltaí dara leibhéil agus daoine óga sna luathbhlianta freisin.     

Tá muinín agam féin as foirne ceannasaíochta na scoileanna.  Tá muinín agam as tuismitheoirí agus caomhnóirí na bpáistí le bheith ag comhoibriú agus ag tacú le scoileanna.  Agus gan amhras, tá muinín agam as páistí iontacha ár linne a bheith solúbtha, láidir agus réidh do na dúshláin agus do na fadhbanna atá os ár gcomhair.  Ach cad é réiteach na faidhbe?  Bhuel, bheadh gaois Sholaimh de dhíth.  Mol an óige agus tiocfaidh sí.  Mol na tuismitheoirí agus caomhnóirí agus gach oibrí sna scoileanna, agus feicfimid.  I mí Lúnasa, d’éirigh leis na scoileanna pleananna practiciúla a chur i bhfeidhm, ach is maith an scéalaí an aimsir...  

